
Ma in mezzo al parapiglia al tibidoi

     Invece de quietarse e cambiar stil

     Fà colo l'Elefante a tanti eroi

     Che lo insegue e lo investe col fusil

     Tireghe pur, Tolomei ziga ai soi

     Guai per chi scampa, o chi se mostra vil!

     El marchese ripete la parola

     Ma ne la fufa la ghe resta in gola.

I tiri de fusil no val un corno

     E apena leziermente scortegada

     Lassa la bestia el molo, e se fà zorno

     De la Bragora drento la contrada.

     Per rioterà la passa, e zà del forno

     La minacia la cale indiavolada,

     Anzi a mezzo galopo la la imbroca

     E colpi de proposide la sfioca.

Zonta a la fin de sta caleta morta

     Fa la bestiazza un ponto amirativo,

     E po dandoghe al naso una gran storta

     La ghe ne zonta un'altro imperativo;

     In cento pezzi casca zò la porta,

     Ma ne l'ingresso ghe xè un pozzo vivo

     Col so gran buzzolà tuto de piera

     La mena el terzo e el buzzolà xè in tera.

Nè contenta de questo sempre a scuro

     La tira colpi a l'orba, e no la fala,

     De la casa in pericolo xe el muro

     Par che la vogia zà montar la scala; 

     Da vechio militar crede mauro

     Consegio Tolomei de grossa bala

     Cargar i schiopi, e a l'ordine del bulo

     Prudente el Marchesin ritira el culo.

